
S Hiltyhuus «im Buech» z Sant Galle

Us em Gäschtebuech

Am Buechehaag stoht eusers Huus,
luegt über d Türn und d Hübel uus,
het s Wächteramt vo Bärg und Taal,
erluschteret jede Sunnestrahl
und foht di guete Geischter aab.
Di bööse ziend durs Tobel aab,
wenns chuutet i de lange Nächte
und s Schnee weiht vo de Säntisgwächte.
S isch voll vo luutere Gedanke,
wo drüberue wi Roose ranke
und wo me gspüürt bim eerschte Tritt.
Si sääge: Gang so wiit as d witt,
du findsch keis Huus wi eusers isch-
So gschiiti Möntsche hinderem Tisch,
Auge, di blaue und di bruune,
wo über d Wält und d Büecher stuune
und iri Sprüch zu allem mache,
mängisch no under Trääne lache.
Ja, wer doo darf deheime sii,
chunt nie im Läbe hindedrii,
het s Züüg für Möntsch und Sehwizer z wäärde,
cha d Äärde und de Himmel eerbe.

St. Gallen, am 29. Wintermonet 1941

Sophie Haemmerli-Marti

